
Baso genealogikoa (2): Babel eta Mendekoste

Helduentzako proposamena: kristau komunitateak eta erakunde sozialak...

Babel eta Mendekoste. Jainkoagandik urrun bizitzeagatik, Jainkoaren errukiari leku bat ez egiteagatik heldu zen gizakia elkar ezin ulertu eta ezin komunikatu izateraino.

 Jaunaren Espirituak agertzen jarraitzen du ordea. Bere presentziak gure belarri-bihotzak irekitzen ditu  eta Jainkoaren gauza harrigarriak gure hizkuntza guzti-guztietan entzuteko aukera ematen digu.

Garai hartan mundu guztiak hizkuntza eta mintzaira berberak zituen. Ekialdetik etorririk, gizonek lautada bat aurkitu zuten Xinear lurraldean eta bertan kokatu ziren. Honela esan zioten elkarri: 

-Ea, adreiluak egin eta sutan erre ditzagun (honela, harriaren ordez adreilua erabili  zuten eta kare-orearen ordez bikea). 

Gero, esan zuten: 

-Ea, eraiki ditzagun hiri bat eta zerurainoko dorre bat. Ospetsu egingo gara eta ez gara munduan zehar barreiatuko.

Jaitsi zen Jauna gizasemeak eraikitzen ari ziren hiria eta dorrea ikustera, eta esan zuen: 

-Hara, guztiak herri bat bera dira, hizkuntza bat berekoak. Hau beren lehenengo lana badute, ez zaie aurrerantzean egin nahiko duten ezer ezinezko gertatuko. Jaitsi eta nahas diezaiegun, bada, hizkuntza, elkar uler ez dezaten.

Horrela, Jaunak handik bota eta mundu zabalean sakabanatu zituen; hiria eraikitzeari utzi egin behar izan zioten. Horregatik, Babel –hau da, “Nahasketa”- eman zioten izen, han nahasi baitzuen Jaunak mundu osoko hizkuntza  eta handik sakabanatu baitziren mundu zabalera. 

Babelgo dorrea, Hasiera 11, 1-9

Mendekoste-eguna iritsi zenean, toki berean bildurik zeuden guztiak. Bat-batean, haize-boladarena bezalako burrunba etorri zen zerutik eta beraiek zeuden etxe guztian durundi egin zuen. Orduan, suzko mihiak bezalako batzuk ikusi zituzten, bakoitzaren gainean bana kokatzen. Denak Espiritu Santuaz bete ziren eta hizkuntza arrotzez hitz egiten hasi, bakoitza Espirituak eragiten zion eran. 

Egun haietan judu jainkozale asko ziren Jerusalenen, eguzkiaren azpian diren nazio guztietatik etorriak. Burrunba hura entzutean, hara bildu zen jendea samaldan, eta txunditurik gelditu ziren, nork bere hizkuntzan hitz egiten entzuten baitzien. Zur eta lur, honela zioten:

-Mintzo direnok, ez ote dira denak galilearrak? Nola daiteke, bada, guretako bakoitzak bere jatorrizko hizkuntzan horiei entzutea? Baditugu gurekin partiar, mediar nahiz elamdarrak; baita Mesopotamian, Judean nahiz Kapadozian, Ponton nahiz Asian bizi direnak ere; badira gure artean Frigia nahiz Panfiliakoak, Egipto nahiz Zirene inguruko Libia aldekoak, baita erromatarrak ere; eta denok, judu eta judu-berri, kretar eta arabiar, Jainkoaren egintza miragarriak geure hizkuntzetan aipatzen entzuten diegu. 

Mendekoste, Eginak 2, 1-11

Otoitzerako...

Babelgo kontakizunean ere ikus dezakegu geure burua. Jar dezagun arreta kontaerako irudietan: nork bere burua aski izatea, ulertu ezina eta sakabanatzea geografia berean. 

· Jaunaren aurrean jar ditzakegu geure aski uste izatearen keinuak: nola sarritan gure arrazoizko analisiek eta ideologia aurreikuspenek nireak ez bezalako giza esperientziak entzutea eragozten duten… Beste pertsonaren kontaketaren aurrean senti ditzaket erresistentziak, deseroso jarri nauten hitzak, minberatu nauten hizkerak. 

· Jaunaren aurrean jarri behar dira gure ahuldade eta zaurien onarpenaren keinu gisa.

Baina Mendekoste esperientzia bat ere izan genezakeen: 

· Espirituaren zantzuak nabari ditzakegu: beste pertsonen kontaketak isiltasunez entzun izana; agian, bestearen esperientzia gure iritzien eremuan kokatu beharrik ez sentitzea eta bere hitzez eramaten uztea; geure prozesua harenaren desberdina izan arren bilaketa esperientziaren sentimendua partekatu izana …

Jaunaren Espirituak nire bihotza zabaldu eta gure anaitasun esperientzia handitzen duela nabaritu eta eskertzea.   

